
QISHLOQ XO‘JALIGI MAHSULOTLARINI EKSPORT 

QILISH SALOHIYATINI OSHIRISHNING ILMIY-

NAZARIY ASOSLARI 
Mamatov Axmetjon Atajanovich, Xurramov Azamat Fayzullayevich 

 

НАУЧНО-ТЕОРЕТИЧЕСКИЕ ОСНОВЫ 

ПОВЫШЕНИЯ ЭКСПОРТНОГО ПОТЕНЦИАЛА 

СЕЛЬСКОХОЗЯЙСТВЕННОЙ ПРОДУКЦИИ 
Маматов Ахметжон Атажанович, Хуррамов Азамат Файзуллаевич 

 

SCIENTIFIC AND THEORETICAL FOUNDATIONS FOR 

INCREASING THE EXPORT POTENTIAL OF 

AGRICULTURAL PRODUCTS 
Mamatov Akhmetzhon Atajanovich, Khurramov Azamat Fayzullaevich 

 
Received: March 5, 2026 Revised: March 8, 2026 Accepted: March 14, 2026 Published: Aprel 1, 2026 

Annotatsiya: maqolada qishloq xo‘jaligi maxsulotlari eksport qilish salohiyatini oshirishning ilmiy-nazariy 

asoslari, komponentlari, omillari tadqiq etilgan va uni takomillashtirish bo‘yicha taklif va tavsiyalar ishlab chiqilgan. 

Kalit so‘zlar: eksport salohiyati, ichki va tashqi muhit, komponentlari, eksport shartnomalari, eksport qilish 

tizimi, davlat tomonidan qo‘llab-quvvatlash, marketing, logistika, rentabellik. 

Аннотaция: в статье исследованы научно-теоретические основы, компоненты и факторы повышения 

экспортного потенциала сельскохозяйственной продукции, а также разработаны предложения и 

рекомендatsiи по его совершенствованию. 

Ключевые слова: экспортный потенциал, внутренняя и внешняя среда, компоненты, экспортные 

контракты, система экспорта, государственная поддержка, маркетинг, логистика, рентабельность. 

Abstract: The article examines the scientific and theoretical foundations, components, and factors of 

increasing the export potential of agricultural products, and develops proposals and recommendations for its 

improvement. 

Keywords: export potential, internal and external environment, components, export contracts, export system, 

government support, marketing, logistics, profitability. 

 

▪ KIRISH 

Yangi O‘zbekiston taraqqiyot strategiyasida 

qishloq xo‘jaligi maxsulotlarining eksport salohiyatini 

kengaytirish hamda uning tizimini yanada 

takomillashtirish mamlakatimizning ustuvor 

yo‘nalishlaridan biri sifatida belgilangan. “Dasturda 

qishloq xo‘jaligini ilmiy asosda intensiv rivojlantirish 

orqali dehqon va fermerlar daromadini kamida 2 baravar 

oshirish, qishloq ho’jaligining yillik o‘sishini kamida 5 

foizga еtkazish. Eksportbop maxsulotlar еtishtirish 

hamda meva-sabzavotchilikni rivojlantirish, intensiv 

bog‘lar maydonini 3 baravar va issiqxonalarni 2 baravar 

ko‘paytirib, “Global savdo tizimida “o‘yin qoidalari” 

o‘zgarayotgan bir paytda biz bu yil eksportimizni 23 

foizga oshirib, 33,4 milliard dollarga еtkazamiz” [1].  

▪ ADABIYOTLAR TAHLILI 

Qishloq xo‘jaligi mahsulotlarini eksport tizimini 

takomillashtirish muammolari xorijlik olimlardan 

A.Alchiana, Ye.Bem-Baverka, Dj.Gelbreyta, M Djensen, 

M.Djonstona, R.Lukasa, A.Maslou, U.Meklinga, 

Dj.Millya, Dj.Xiksa, Y.Shumpeter, K. Errou va 

boshqalar tadqiqotlar olib borishgan. 

Qishloq xo‘jaligi mahsulotlarini eksport tizimini 

takomillashtirish muammolari bo‘yicha ilmiy-amaliy 

tadqiqotlar olib borgan rus olimlariga S.B. Avdashev, 

A.V. Ariskina, E.V. Afanasyeva, A.P. Balashova, N.F. 

Vernigor, S.A. Gribovskiy, M.P. Gritsenko, V.P. Zotova, 

A.I. Suchkova, V.P. Teplova, A.Ya. Trotskovskiy, V.A. 

Chertova va boshqalarni keltirish mumkin. 

O‘zbekiston Respublikasida qishloq xo‘jaligi 

mahsulotlarini eksport tizimini takomillashtirishning  

ilmiy-nazariy va amaliy jihatlarini Respublikamiz 

olimlaridan Salimov B.T., Yusupov A.S., Xushmatov N., 

Aliev  Ya., Inomjonova F.A., Xushvaqtov X.S.  Hasanov 

Sh.T., Sirojiddinov K.I.,  Siddiqov R., Murodov Ch., 

Isamiddinov M va boshqalarning mazkur sohaga dahldor 

ilmiy tadqiqot ishlarini ko‘rsatish mumkin. 

https://ojs.kstu.uz/index.php/ej
https://doi.org/10.70769/3030-315X.II.3.3.2026.9

Iqtisodchi olim J.Saksning fikricha “dunyodagi 

har qanday davlatning iqtisodiy muvaffaqiyati tashqi 

savdoda ko‘rinadi. Hozirgi kunga qadar hech bir 

mamlakat jahon iqtisodiy tizimidan ajralgan holda 

sog‘lom iqtisodiyotni hosil qila olgani yo‘q” [2]. 

Rus olimi A. Serkovning fikricha, “qishloq 

xo‘jaligi mahsulotlari bozori ancha keng qamrovli 

tushunchadir. U oziq-ovqat bozori va moddiy-texnika 

resurslari, еr va kapital, mehnat va ilmiy-texnika 

mahsulotlari bozorini birlashtira oladi. Bu bozorlarning 

barchasi bir-biriga bog‘langan, ammo ularning har biri 

o‘ziga xos xususiyatlarga ega” [3]. 

Respublikamiz olimlaridan Ya.E. Aliev 

xulosalariga ko‘ra, qishloq xo‘jaligi mahsulotlari 

bozorida mahsulotni iste’molchilarga еtkazib berish 

tizimidagi muammolar tufayli еtishtirilgan hosil 

nobudgarchiligi, mahsulotlar raqobatbardoshligi 

pasayishi yuz bermokda[4]. 

▪ TADQIQOT METODOLOGIYASI 

Maqolada dialektik, tizimli, integral va sinergetik 

yondashuvlar, iqtisodiy, mantiqiy, ilmiy abstraksiya, 

tahlil va sintez, induksiya va deduksiya, qiyoslash, 

umumlashtirish, guruhlash va jadval usullaridan 

foydalaniladi 

▪ TAHLIL VA NATIJALAR 

Xalqaro iqtisodiy munosabatlarning an’anaviy va 

eng keng rivojlangan ko‘rinishlaridan biri tashqi savdo 

hisoblanadi. Jahon iqtisodiyotida ro‘y berayotgan 

xalqaro iqtisodiy munosabatlar umumiy hajmining 75-

80%i tashqi savdoning ulushiga to‘g‘ri keladi. Jahon 

mamlakatlari uchun tashqi savdoning roli kattadir. 

Iqtisodchi olim J.Saksning fikricha “dunyodagi har 

qanday davlatning iqtisodiy muvaffaqiyati tashqi 

savdoda ko‘rinadi. Hozirgi kunga qadar hech bir 

mamlakat jahon iqtisodiy tizimidan ajralgan holda 

sog‘lom iqtisodiyotni hosil qila olgani yo‘q”[5]. Xalqaro 

savdoda xalqaro mehnat taqsimoti asosida paydo 

bo‘ladigan turli davlatlarni tovar ishlab chiqaruvchilari 

o‘rtasidagi aloqalarning bir shakli bo‘lib, ular o‘rtasidagi 

o‘zaro iqtisodiy bog‘liqlikni namoyon qiladi[6]. 

Qishloq xo‘jaligi mahsulotlarini eksport qilish 

muammolari “eksport salohiyati” tushunchasini 

asoslashni taqozo etadi. Iqtisodiy fanda ushbu 

tushunchani tadqiq etish XX asrning 90-yillarida, ya’ni 

korxonalar tomonidan tashqi savdo faoliyati alohida, 

mustaqil sub’ektga aylangan davrdan boshlandi. Eksport 

salohiyati deganda, birinchi navbatda, mahsulotlarning 

jahon bozoridagi raqobatbardoshlik darajasi tushuniladi. 

Uning kengaytirilgan ma’nosi bu mamlakatning mavjud 

yoki ishlab chiqarilgan resurslar va mahsulotlarni eksport 

qilish salohiyatini ifoda etadi. M. Seyfullaev va V. 

Kapitsinning fikricha, “mamlakatning eksport salohiyati 

- bu milliy iqtisodiyotning ilmiy-texnikaviy, texnologik, 

sanoat, ijtimoiy-iqtisodiy rivojlanishini ta’minlovchi 

resurs bazasi va iqtisodiy rivojlanishining umumiy 

holatidir”. M. Seyfullaevning xulosasiga ko‘ra: “Eksport 

salohiyati eksport resurslaridan oqilona foydalanish 

jarayonida mavjud va bashorat qilinayotgan bozor 

sharoitida mahalliy va xorijiy xaridorlarning tovar va 

xizmatlarga bo‘lgan ehtiyojlarini shakllantirish va uni 

maksimal darajada qondira oladigan real imkoniyatlarga 

aytiladi”[7]. 

D.A. Fokina va G.Ya. Belyakov xulosalariga 

ko‘ra "... ichki va tashqi muhit ta’sirida mahsulot ishlab 

chiqarish va uni tashqi bozorda sotish uchun ob’ektiv 

mavjud imkoniyatlar va resurslar yig‘indisi" deb 

tushunadi[8]. V.V. Rogovning so‘zlariga ko‘ra, milliy 

iqtisodiyotning eksport salohiyati  bu (tabiiy-iqlim 

sharoitlari, tuproq, resurslar, qulay geografik, 

infratuzilma omillari) va ilm-fan va texnikaning eng 

yangi yutuqlariga asoslangan yangi raqobatdosh qiyosiy 

ustunliklaridan samarali foydalanib, iqtisodiyot sohalari, 

tarmoqlari,  korxonalari va kompaniyalari tomonidan 

jahon bozorida raqobatbardosh mahsulotlar ishlab 

chiqarish qobiliyatini imkoniyatlarini ifoda etadi[9].  

Professor N.V. Klimova qishloq xo‘jaligi 

mahsulotlarining eksport salohiyatini milliy 

iqtisodiyotning xalqaro bozorda raqobatbardosh bo‘lgan 

mahsulotlar ishlab chiqarish va ularni еtarli miqdorda va 

belgilangan jahon narxlarida eksport qilish qobiliyati deb 

baholaydi[10].  L.A. Lobanova “...eksport salohiyatining 

rivojlanish darajasi butun agrosanoat majmuasi faoliyati 

samaradorligiga bevosita bog‘liq”, deb hisoblaydi[11]. 

Eksport salohiyati uchta komponentdan kelib 

chiqib ko‘rib chiqilishi kerak:  

1) qishloq xo‘jaligi tarmog‘idagi yalpi resurslar 

xajmi; 

2) sanoatning jahon bozorida talab qilinadigan 

mahsulotlarni ishlab chiqarish qobiliyati; 

3) erishilgan iqtisodiy va ijtimoiy-siyosiy 

rivojlanish darajasini, tashqi savdo infratuzilmasining 

rivojlanish darajasini va eksportni davlat tomonidan 

qo‘llab-quvvatlash tizimini hisobga olgan holda ishlab 

chiqarilgan mahsulotlarni sotish imkoniyatlari . 

Mamlakatda qishloq xo‘jaligining eksport 

salohiyati ma’lum bir hudud chegaralarida joylashgan 

barcha ijtimoiy takror ishlab chiqarishning iqtisodiy 

omillar va davlat tomonidan eksportni qo‘llab-

quvvatlash tizimini rivojlanishning erishilgan 

darajasidan kelib chiqqan holda aniq tashqi bozorlarga 

raqobatbardosh mahsulotlar ishlab chiqarish va еtkazib 

berish qobiliyatini ifoda etadi. Miqdoriy jihatdan eksport 

salohiyati bu ma’lum vaqt oralig‘ida tashqi bozorlarga 

raqobatbardosh mahsulotlar ishlab chiqarish va sotishga 

qodir bo‘lgan tarmoq tuzilmalari soni bilan belgilanadi . 

Milliy xo‘jalikda qishloq xo‘jalik mahsulotlarini 

eksport qilishda ishtirok etishni rag‘batlantiruvchi 

omillarga quyidagilar kiradi: 

• tabiiy resurslardan foydalanish va mehnat 

taqsimoti samaradorligini oshirish; 

• ishsizlik darajasini pasaytirish; 

• ASM tarmoqlarining raqobatbardoshlik 

darajasini oshirish; 

• mahalliy va xorijiy investorlar uchun 

tarmoqning investitsion jozibadorligini oshirish; 

• milliy iqtisodiyotning tarkibiy tuzilmasini 

takomillashtirish va iqtisodiy o‘sish drayverlarining 

paydo bo‘lishi; 

• davlatning to‘lov balansini yaxshilash[12]. 

Mamlakat qishloq xo‘jaligi mahsulotlarining 

eksport salohiyati ko‘plab ichki va tashqi omillar 

ta’sirida shakllanadi. Ichki omillarga quyidagilar kiradi: 

1) davlatning iqtisodiy rivojlanish darajasi; 

2) milliy xo‘jalikni iqtisodiy va geografik 

joylashuvi (dengiz portlari, asosiy magistral yo‘llardan 

uzoqligi, boshqa davlatlar bilan chegaralari);  

3) milliy xo‘jalikning tabiiy-iqlim sharoiti 

(unumdor еrlarning mavjudligi, yog‘ingarchilik miqdori 

va boshqalar); 

4) moddiy-texnik imkoniyatlar (eng yangi 

innovatsion texnologiyalarning mavjudligi va ulardan 

foydalanish, zamonaviy moddiy-texnika bazasi va 

boshqalar); 

5) kadrlar salohiyati (zamonaviy biznesda ishlash 

kompetensiyalariga ega va xalqaro bozorda ishlash 

ko‘nikmalariga ega bo‘lgan yuqori malakali menejerlar 

va mutaxassislar); 

6) intellektual salohiyat (ASMda intellektual 

kapitalni takror ishlab chiqarish mexanizmi); 

7) logistika va transport infratuzilmasi 

(mahsulotlarni tashish uchun dengiz portlari, yo‘llar va 

yuk tashish uchun transportning mavjudligi). 

Tashqi omillarga milliy iqtisodiyotda qishloq 

xo‘jaligi mahsulotlarini xalqaro bozorda sotish imkonini 

beruvchi ijtimoiy-iqtisodiy, siyosiy va tashkiliy 

munosabatlar bilan ifodalanadi. Ular iqtisodiy tizimdan 

tashqarida paydo bo‘ladi. Ularga quyidagilar kiradi: 

1) jahon qishloq xo‘jalik mahsulotlarining 

bozorining tendensiyalari, holati va sig‘imi (bozorga 

kirish to‘siqlarning mavjudligi, raqobatchilar, iste’mol va 

boshqalar); 

2) davlatning amortizatsiya, soliq, moliya, kredit 

va investitsiya siyosati; 

3) ma’muriy tartibga solish (qonunlar, 

strategiyalar, eksportni qo‘llab-quvvatlash dasturlari); 

4) qishloq xo‘jaligi mahsulotlarini 

sertifikatlashtirish va standartlashtirishning davlat tizimi; 

5) xalqaro alyanslar, ittifoqlar va boshqa 

birlashmalarning faoliyati.  

Bundan tashqari, davlatning eksport 

salohiyatining rivojlanishini ikki turdagi omillar orqali 

aniqlash mumkin:  Statik – tabiiy resurs tabiatining 

qiyosiy  afzalliklari va dinamik - ilmiy-texnikaviy 

taraqqiyot va innovatsiyalar bilan bog‘liq raqobatdosh 

ustunliklar. Agar mamlakatda qiyosiy va texnologik 

raqobatdosh ustunliklar birlashtirilgan bo‘lsa, bu ishlab 

chiqarilayotgan mahsulotlarning jahon bozorida 

raqobatbardoshligini kuchaytirish, eksport salohiyatini 

oshirish va iqtisodiy rivojlanishini rag‘batlantirish 

imkonini beradi.

 

 

 

 

 

 

 

 

 

 

 

 

 

 

 

 

 

 

 

 

 

 

 

 

 
1-rasm. Qishloq xo‘jaligining eksport salohiyati komponentlari[13] 

Tashkiliy-iqtisodiy salohiyat - davlat agrar siyosatning maqsad va vazifalarini ishlab chiqish va 

amalga oshirish, davlat tomonidan tartibga solish usullaridan foydalanish va boshqalar. 

Kadrlar salohiyati - eksport maqsadlarini amalga oshirish uchun kadrlar salohiyati: qishloq 

xo'jaligi ishlab chiqaruvchilarining kadrlar salohiyati, tashqi iqtisodiy faoliyat mutaxassislari. 

Tabiiy resurs salohiyati - tabiiy-iqlim imkoniyatlaridan oqilona foydalanish: mamlakatning 

iqtisodiy-geografik holati, sotish bozorlarining joylashuvi, tabiiy resurs salohiyatining hajmi 

va xususiyatlari, transport infratuzilmasining rivojlanish darajasi. 

Bioiqlim salohiyati - qishloq xo'jaligi o'simliklarini issiqlik va namlik bilan ta'minlash 

Innovatsion salohiyat - sanoat, qishloq xo'jaligi va ilmiy-texnika tashkilotlari, oliy o'quv 

yurtlarining innovatsion imkoniyatlari, innovatsiyalarni yaratish, joriy etish va tijoratlashtirish 

jarayonini tashkil etish. 

Ishlab chiqarish salohiyati - sanoatda raqobatbardosh mahsulot ishlab chiqarishni belgilovchi 

sanoat va qishloq xo'jaligi ishlab chiqarishining tarkibi, ularning rivojlanish dinamikasi 

xususiyatlari. 

Marketing salohiyati – mamlakat bozorlarni shakllantirish va rivojlantirish, xalqaro bozorlarga 

chiqish imkoniyatlarini aniqlash, milliy va xalqaro standartlarga asoslangan standartlashtirish 

tizimidan foydalanish, kompleks axborot tizimini shakllantirish. 

Investitsiya salohiyati – mamlakatdagi qulay investitsiya muhiti, xorijiy sarmoyalarni jalb 

etishda davlat tashkilotlarining yordami 

Shunday qilib, mamlakat ASMning eksport 

imkoniyatlari jami tashkiliy, iqtisodiy, kadrlar, tabiiy 

resurs, bioiqlim, innovatsion, ishlab chiqarish, marketing 

va investitsiya salohiyatini o‘z ichiga oladi. Davlatning 

qishloq xo‘jalik tarmog‘i uchun ishlab chiqarish 

natijalarining tabiiy-iqlim sharoitiga bog‘liqligi kabi 

xususiyat tufayli davlatning eksport strategiyasini ishlab 

chiqishda tabiiy resurs va bioiqlim salohiyati  alohida 

ahamiyatga ega. Ularning xususiyatlariga qarab, qishloq 

xo‘jalik mahsulotlarini eksport qilish tarkibi va hajmi 

shakllanadi. 

Milliy iqtisodiyotda qishloq xo‘jalik 

mahsulotlarining eksport salohiyatini oshirish yo‘llari 

quyidagilardan iborat: 

• qishloq xo‘jaligi ishlab chiqaruvchilarini 

eksport uchun mahsulot ishlab chiqarishni 

rag‘batlantiruvchi shart-sharoitlar yaratish; 

• qishloq xo‘jaligi ishlab chiqarishining 

rentabelligini ta’minlash uchun narxlar paritetini 

o‘rnatish; 

• eksportyorlarni davlat tomonidan maqsadli 

qo‘llab-quvvatlash; 

• qishloq xo‘jaligi ishlab chiqarishini innovatsion 

rivojlantirish, sifatli va raqobatbardosh mahsulot ishlab 

chiqarish uchun zarur bo‘lgan eng yangi texnologiyalarni 

joriy etish; 

• qishloq xo‘jaligida marketing faoliyatini 

rivojlantirish; 

• tarmoqda yangi ishlab chiqarish quvvatlarini 

(shu jumladan, ulgurji sotish markazlari va boshqalarni 

qurish) mavjudlarini rekonstruksiya va modernizatsiya 

qilishga ko‘maklashish; 

• qishloq xo‘jalik mahsulotlari eksportini 

boshqarish tizimini takomillashtirish. 

O‘zbekistonda qishloq xo‘jaligi mahsulotlarining 

eksport salohiyatining o‘ziga xos xususiyati nafaqat 

tabiiy-iqlim sharoitidagi sezilarli farqda, balki uning 

mamlakatga to‘g‘ridan-to‘g‘ri kirish mezonlari bo‘yicha 

chegara - ichki joylashuviga va  o‘rni tengsizligida 

hamdir. O‘zbekiston Respublikasi qishloq xo‘jaligining 

eksport salohiyatini oshirish, avvalambor, uning 

infratuzilma tizimiga sezilarli darajada investitsiya 

kiritish orqali uning moddiy-texnika bazasini 

mustaxkamlash hisobidan oshirish mumkin. Yangi 

texnologiyalarga, qishloq xo‘jaligi texnikasi va 

uskunalariga sarmoya kiritilishi, tarmoqda 

raqobatbardosh qishloq xo‘jaligi mahsulotlari еtishtirish 

imkonini bermoqda. Eksport salohiyatini oshirish 

infratuzilmaga (bozor, logistika, ishlab chiqarish, qayta 

ishlash) katta miqdorda sarmoya kiritishni talab qiladi, bu 

esa tarmoqni davlat tomonidan qo‘llab-quvvatlashni 

dolzarbligini belgilaydi. Eksportni har tomonlama 

qo‘llab-quvvatlash va uning salohiyatini yuksaltirishning 

keng ko‘lamli instrumentlaridan foydalanish ham butun 

mamlakatimiz iqtisodiyotini rivojlantirishning ustuvor 

yo‘nalishi hisoblanadi.  

Respublikamizda  iqtisodiyotni  erkinlashtirish  

bosqichida  meva-sabzavotchilik  va uzumchilik  

faoliyati  bozorini  tashkil  etish, boshqarish  va  uning 

samaradorligini  oshirishning nazariy va amaliy 

jihatlarini  X.S.Xushvaqtovning  tadqiqotlarida agrar  

iqtisodiy  jarayonlardagi  murakkab  iqtisodiy 

aloqalarning  statistik  tahlili,  ehtimollikni aniq 

darajalarida aniqlash, qishloq xo‘jaligi rivojlanishi  

darajasini  kelajakka  prognoz qilish  va  

rejalashtirishning  aniq  ko‘rsatkichlar tizimi ishlab 

chiqilgan[14]. U.S.Muhitdinovaning tadqiqot ishida 

meva-sabzavot  va  uzum  mahsulotlari  bozorining 

rivojlanishi,  marketing  tizimini  takomillashtirish 

masalalari tadqiq qilingan[15]. Shuningdek,  meva-

sabzavot  mahsulotlarini  qayta  ishlash  tizimi,  ichki  va  

tashqi  bozorlardagi  savdosi  hamda  marketing  kanallari 

ishtirokchilarining  o‘zaro  munosabatlarini rivojlantirish  

masalalarining  nazariy-uslubiy asoslari Ya.Alievning 

ilmiy ishlarida tadqiq etilgan. 

Soha  mutaxassislari  M.X.Saidov,  

I.B.Rustamovalar  “Yangi  va  qayta  ishlangan 

mahsulotlarni  sotish  bozorlaridagi  marketing  

izlanishlar”  nomli  o‘quv qo‘llanmada  O‘zbekistonda  

meva-sabzavot  mahsulotlari  eksportining ahamiyati,  

jahon  meva-sabzavotlar  bozorida  O‘zbekistonning  

tutgan  o‘rni,  meva -sabzavot mahsulotlari eksport 

qilishning me’yoriy-huquqiy asoslari, meva-sabzavot 

mahsulotlari  eksportiga  ta’sir  qiluvchi  omillar,  qishloq  

xo‘jaligida  logistik yondashuvlar,  milliy  va  xalqaro  

“GLOBALGAP”  standarti  mohiyati  va  ahamiyati,  uni 

joriy  etish  chora-tadbirlari  keltirilgan[16].  Boshqa 

mualliflar iste’molchiga e’tibor qaratgan  holda  qishloq  

xo‘jaligi mahsulotlari bozorining  ta’riflarini  berishadi:  

sotish kanallarini belgilash zarurligi hamda biologik  

ehtiyojlar  va  samarali  talabni  cheklovchi omillar  

sifatida  ko‘rsatishgan.  Iste’molni qondirish  uchun 

funksiyalarni taqsimlash,  yangi ehtiyojlarni  

shakllantirish  zarurligini  ta’kidlashgan[16]. 

▪ XULOSA VA TAKLIFLAR 

Xulosa sifatida qishloq xo‘jalik mahsulotlari 

bozori ancha keng qamrovli tushuncha bo‘lib u oziq-

ovqat bozori va moddiy-texnika resurslari, еr va kapital, 

mehnat va ilmiy-texnika mahsulotlari bozorini 

birlashtiradi. Uning o‘ziga xosligi, unda  talab va 

taklifning еtarli darajada moslashuvchan emasligida 

ya’ni, bu qishloq xo‘jalik mahsulotlarining past narx 

elastikligi bilan asoslanadi. Qishloq xo‘jaligi 

mahsulotlarining ishlab chikaruvchidan tortib oxirgi 

iste’molchigacha bo‘lgan xarakatining samarali tizimini 

ta’minlash qishloq xo‘jaligi mahsulotlari bozori 

tuzilishini rivojlantirishdagi eng dolzarb masalalardan 

hisoblanadi. Davlatning oldida turgan strategik 

vazifalardan biri bu eksportni rivojlantirish, uning 

tarkibida yuqori qo‘shilgan qiymatga ega mahsulotlar 

ulushini va mahalliy mahsulotlarning jahon bozorlarida 

raqobatbardoshlik darajasini oshirishdan iborat. 

Mamlakatda qishloq xo‘jaligining eksport 

salohiyati, bu ma’lum vaqt oralig‘ida tashqi bozorlarga 

raqobatbardosh mahsulotlar ishlab chiqarish va sotishga 

qodir bo‘lgan tarmoq tuzilmalari soni bilan belgilanadi. 

Eksport salohiyatini oshirish infratuzilmaga (bozor, 

logistika, ishlab chiqarish, qayta ishlash) katta miqdorda 

sarmoya kiritishni talab qiladi, bu esa tarmoqni davlat 

tomonidan qo‘llab-quvvatlashni dolzarbligini belgilaydi. 

Eksportni har tomonlama qo‘llab-quvvatlash va uning 

salohiyatini yuksaltirishning keng ko‘lamli 

instrumentlaridan foydalanish ham butun mamlakat 

iqtisodiyotini rivojlantirishning ustuvor yo‘nalishi 

hisoblanadi.  

